Na osnovu člana 10. i 12. ZAKONA O UDRUŽENJIMA I FONDACIJAMA 
BOSNE I HERCEGOVINE ("Službeni glasnik BiH", broj 32/01), Osnivačka skupština "UDRUŽENJA Q ZA PROMICANJE I ZAŠTITU KULTURE, IDENTITETA I LJUDSKIH PRAVA QUEER OSOBA", na Osnivačkoj skupštini održanoj 18.12.2003. godine u Sarajevu, donosi

STATUT

UDRUŽENJA Q ZA PROMICANJE I ZAŠTITU KULTURE, IDENTITETA I LJUDSKIH PRAVA QUEER OSOBA
I - OSNOVNE ODREDBE

Član 1.

« UDRUŽENJE Q ZA PROMICANJE I ZAŠTITU KULTURE, IDENTITETA I LJUDSKIH PRAVA QUEER OSOBA », koje je osnovano zajedničkim sporazumom članova/ica Udruženja, usvojenim na Osnivačkoj skupštini održanoj dana 18.12.2003. godine, u skladu sa Zakonom o udruženjima i fondacijama Bosne i Hercegovine.


Član 2.

Ovim statutom, u skladu sa Zakonom uređuju se:
· puni i skraćeni naziv Udruženja i sjedište Udruženja 

· ciljevi Udruženja

· postupak za primanje i isključivanje članova/ica Udruženja

· organi upravljanja Udruženja
· pravila za  ostvarivanje, korištenje i raspolaganje sredstvima Udruženja i nadzor nad korištenjem tih sredstava

· javnost rada

· postupak za izmjenu i dopunu Statuta i donošenje drugih opštih akata

· oblik i sadržaj pečata

· zastupanje Udruženja

· uslovi i postupak za pripajanje, razdvajanje, transformaciju ili prestanak rada Udruženja

· postupak za raspolaganje imovinom i drugim sredstvima u slučaju raspuštanja ili prestanka rada Udruženja

· druga pitanja od značaja za organizaciju i djelovanje Udruženja.


II - NAZIV I SJEDIŠTE UDRUŽENJA
Član 3.

Puni naziv Udruženja je :

"UDRUŽENJE Q ZA PROMICANJE I ZAŠTITU KULTURE, IDENTITETA I LJUDSKIH PRAVA QUEER OSOBA"
"УДРУЖEЊE Q ЗА ПРОМИЦАЊЕ И ЗАШТИТУ КУЛТУРЕ, ИДЕНТИТЕТА И ЉУДСКИХ ПРАВА QUEER ОСОБА"

"UDRUGA Q ZA PROMICANJE I ZAŠTITU KULTURE, IDENTITETA I LJUDSKIH PRAVA QUEER OSOBA"

Puni naziv Udruženja službeno se koristi i na latinici i ćirilici.

Skraćeni naziv Udruženja je: 
" UDRUŽENJE Q"

“УДРУЖEЊE Q”

“UDRUGA Q”

Član 4.

Sjedište Udruženja je u Sarajevu.

(...)
Član 5.

Udruženje ima svoj znak.

Znak Udruženja je plave boje i sačinjen je od nepotpune kružnice, koju u donjem desnom uglu završavaju, odnosno, počinju, dvije paralelne crte, sa strelicama na njihovim završecima usmjerenim u suprotnim smjerovima (jedna prema unutrašnjosti kruga, a druga prema izvanjskom prostoru), što znak čini kao stilizirano veliko slovo "Q".
Pečat je okruglog oblika, promjera 50 mm (pedeset milimetara), na kojem je ispisan naziv Udruženja na bosanskom jeziku, oko stiliziranog slova Q.

III – CILJEVI UDRUŽENJA
Član 6.

Udruženje je osnivano radi ostvarivanja zajedničkih interesa članova/ica Udruženja, bez namjere sticanja profita.

Osnovni ciljevi Udruženja su :

· zaštita ljudskih prava spolnih i rodnih manjina, odnosno LGBTTIQ osoba (lezbejki, gej muškaraca, biseksualnih, transrodnih, transeksualnih, interseks i queer osoba),

· jačanje javne svijesti po pitanju queer identiteta i kulture,

· sveobuhvatno uklanjanje diskriminacije i nejednakosti na osnovu seksualne orijentacije, rodnog identiteta i izražavanja i (inter)spolnih karakteristika svih građana i građanki Bosne i Hercegovine, 

· zalaganje za vrijednosti civilnog društva: slobodu, jednakost i ravnopravnost, nenasilje, pravdu, toleranciju i prihvatanje različitosti,

· pružanju pomoći i podrške LGBTTIQ osobama,
· uklanjanje društvene homofobije, bifobije i transfobije
· ostvarivanje saradnje sa drugim srodnim organizacijama u zemlji i inostranstvu,

· ostvarivanje drugih zajedničkih interesa članova/ica Udruženja, u skladu sa osnivačkim aktom i Statutom Udruženja
Član 7.

Utvrđene ciljeve Udruženje ostvaruje na način određen zakonom, ovim Statutom i drugim opštim aktima Udruženja.

U ostvarivanju svojih ciljeva Udruženje se neće uključivati u predizborne kampanje niti će prikupljati sredstva za kandidate ili za finansiranje političkih stranaka.

IV – ČLANOVI/ICE UDRUŽENJA
Član 8.


Učlanjenje u ovo Udruženje je dobrovoljno i slobodno i pod jednakim uslovima, utvrđenim zakonom i ovim Statutom. Članovi/ce Udruženja su fizička lica, državljani i državljanke Bosne i Hercegovine, koja su dobrovoljno saglasna sa programskim ciljevima i Statutom Udruženja. Udruženju mogu pristupiti i osobe stranog  državljanstva ako dobrovoljno izjave da prihvataju programske ciljeve i Statut Udruženja.

Osnivači/ce stiču svojstva člana/ica Udruženja danom registracije Udruženja. 



Član 9.


Prijem novih članova/ica vrši Skupština Udruženja.

Izvještaj o prijemu novih članova/ica Predsjednik/ca podnosi Skupštini Udruženja na njenom prvom narednom zasijedanju.  

O članovima/cama Udruženja se vodi evidencija.

Član 10.


Članovi/ce Udruženja plaćaju članarinu, odjednom ili u ratama, u iznosu i na način koji odredi Skupština Udruženja. Članovi/ce Udruženja mogu imati članske kartice.



Član 11.


Prava, dužnosti i odgovornosti člana/ica Udruženja su:

- da bira i bude biran/a u organe Udruženja obrazovane ovim Statutom, kao i radna tijela Udruženja koja budu imenovana u cilju izvršenja njegovih zadataka i programskih principa.

- da bude obaviješten/a o svim aktivnostima Udruženja.

- da aktivno učestvuje u radu i svim aktivnostima Udruženja, u skladu sa njegovim planom i programom.
- da predlaže nove sadržaje rada i aktivnosti Udruženja.

- da čuva ugled Udruženja.

- da se ponaša u skladu sa Statutom i drugim aktima Udruženja.



Član 12.


Članstvo u Udruženju može prestati istupanjem i isključenjem. Svaki/a član/ica može dobrovoljno istupiti iz Udruženja jednostranom na osnovu pismene izjave o istupanju koju dostavlja Skupštini.

Kao dan prestanka članstva smatrati će se datum prijema izjave o istupanju.



Član 13.


Upravni odbor Udruženja utvrđuje da li postoje razlozi da se član/ica Udruženja isključi iz članstva Udruženja. Ovaj prijedlog se podnosi u slučaju: ako član/ica Udruženja, bez obrazloženja i bez najave, ne učestvuje u radu Udruženja duže od jedne godine, ako se smatra da član/ica Udruženja djeluje suprotno principima Udruženja, grubo krši Statut Udruženja ili svojim postupcima nanosi štetu Udruženju ili narušava ugleda Udruženja.
O navodima iznesenim u prijedlogu iz prethodnog stava Upravnog odbora Udruženja će obavezno, prije nego što donese odluku, zatražiti da se o njima izjasni dotični/a član/ica, ostavljajući mu/joj za to primjeren rok.

Protiv odluke Upravnog odbora član/ica Udruženja može podnijeti pismeni prigovor, u roku od 30 dana po prijemu iste.

Odluka po ovom prigovoru je konačna.

Član 14.


Lice kome prestane članstvo u Udruženju dužno je da nadoknadi sve materijalne obaveze koje ima prema Udruženju, uključujući i vraćanje imovine koju mu je, eventualno, Udruženje prethodno dalo na korištenje.

V - ORGANI UDRUŽENJA

Član 15.


Organi Udruženja:
- Skupština,
- Predsjednik/ca Skupštine

- Upravni odbor Udruženja


Član 16.


Skupština je najviši organ Udruženja.

Skupština zasjeda na redovnim sjednicama koje se održavaju svake godine i na vanrednim sjednicama, koje se sazivaju po potrebi.

Skupštinu saziva Predsjednik/ca Skupštine najmanje 15 dana prije njenog zasjedanja. Predsjednik/ca je dužan/na sazvati Skupštinu u slučaju kad to zahtijeva najmanje jedna trećina članova/ica Skupštine.


Član 17.


Skupštinu sačinjavaju članovi/ce Udruženja.

Odluka se smatra usvojenom ako je za nju glasala dvotrećinska većina prisutnih članova/ica Udruženja.

Član 18.


Nadležnosti Skupštine su:

- donošenje Statuta, izmjena i dopuna Statuta i drugih akata određenih ovim Statutom;

- usvajanje izvještaja o radu i finansijskom poslovanju Udruženja u prethodnom periodu;
- usvajanje programskog sadržaja rada Udruženja do svog narednog zasijedanja;
- odlučivanje o pripajanju, razdvajanju, transformaciji, raspuštanju i prestanku rada, kao i o drugim statusnim promjenama Udruženja;

-biranje Predsjednika/ce;
- biranje Upravnog odbora
- nadzor nad korištenjem i upotrebom materijalno-finansijskih sredstava Udruženja;
- odlučivanje o svim drugim pitanjima od značaja za rad i ostvarivanje programskih ciljeva Udruženja, u skladu sa zakonom i ovim Statutom.



Član 19.

Skupština bira Predsjednika/cu na period od dvije godine. Predsjednik/ca Skupštine i osobe koje ovlasti Skupština zastupaju i predstavljaju Udruženje u zemlji i inostranstvu.

Predsjednik/ca za svoj rad odgovara Skupštini.
Skupština također bira Upravni odbor na period od dvije godine. Upravni odbor za svoj rad odgovora Skupštini. Upravni odbor sačinjava pet osoba. Članovi i članice odbora se biraju svake godine na period od dvije godine tako da dva/ije člana/ice su izabrane svake parne a tri člana/ice svake neparne godine. Prve godine biranja Upravnog odbora će se izabrati pet osoba tako da će dvije osobe imati mandate od godinu dana a tri osobe mandate od dvije godine dana.

Član 20.

Nadležnosti Predsjednika/ce Udruženja su:
- pripremanje sjednica Skupštine Udruženja;
- staranje o obezbjeđivanju potrebnih finansijskih sredstava za izvršavanje programskih zadataka;
- donošenje finansijskog plana za tekuću godinu;
- podnošenje Skupštini na razmatranje i usvajanje izvještaja o radu Udruženja i izvještaja o finansijskom poslovanju;

Član 21.

Nadležnosti Upravnog odbora su:

- pripremanje nacrta Statuta, prijedloga izmjena i dopuna Statuta i drugih akata koje donosi Skupština;

- izvršavanje odluka i zaključaka Skupštine Udruženja;
- donošenje godišnjeg programa i planova rada Udruženja, u skladu sa programskim sadržajem koji je usvojila Skupština;

- donošenje odluka o učešću Udruženja u raznim aktivnostima (okrugli stolovi, savjetovanja, izdavačka djelatnost i sl.);
- donošenje odluka o upotrebi materijalno-tehničkih i finansijskih sredstava;
- donošenje odluka o saradnji sa srodnim Udruženjima u zemlji i inostranstvu;
- donošenje i drugih potrebnih odluka, u skladu sa zakonom, ovim Statutom i odlukama Skupštine Udruženja.



Član 22.

Prava, dužnosti i odgovornosti Predsjednika/ce Udruženja su:

- predstavljanje i zastupanje Udruženja u zemlji i inostranstvu;

- staranje o zakonitosti rada Udruženja i odgovaranje za to;

- izvršavanje i drugih poslova, u skladu sa zakonom, ovim Statutom i odlukama i zaključcima Skupštine Udruženja.

Član 23. 

Prava, dužnosti i odgovornosti članova i članica Upravnog odbora su:

-stvaranje strateškog plana Udruženja;

-implementacija statuta i stvaranje dodatnih akti Udruženja;

-predstavljanje i zastupanje Udruženja u zemlji i inostranstvu;

-finalno odlučivanje po pitanju aktivnosti, članstva, i rada Udruženja; 

-odlučivanje po pitanju žalbi i drugih komentara upućenih Udruženju:

-uključivanje potreba i zahtjeva Skupštine u svoj rad.

VI – IMOVINA UDRUŽENJA I KORIŠTENJE I RASPOLAGANJE SREDSTVIMA UDRUŽENJA
Član 24.


Imovinu Udruženja čine: prava, stvari i novac, koje Udruženja stiče u skladu sa Zakonom i ovim Statutom.

Za obaveze prema trećem licu Udruženja odgovara cjelokupnom imovinom.

Član 25.
Sredstva za rad Udruženja potiču od:

- prihoda od članarine;

- dobrovoljnih priloga, odnosno donacija i poklona javnih institucija, fizičkih i pravnih lica za ostvarivanje djelatnosti i programskih ciljeva Udruženja utvrđenih ovim Statutom;

- prihoda od kamata, dividendi, dobiti od kapitala, zakupnine, honorara i drugih izvora pasivnog dohotka;

- prihoda od vlastite izdavačke djelatnosti (monografije, brošure, itd.);

- drugih prihoda, u skladu sa zakonom.



Član 26.


Udruženje može obavljati privredne djelatnosti samo ako je osnovna svrha tih 
djelatnosti ostvarivanje ciljeva utvrđenih ovim Statutom.

Udruženje može obavljati nesrodne privredne djelatnosti (koje nisu neposredno povezane sa ostvarivanjem osnovnih statutarnih ciljeva Udruženja), samo preko posebno osnovanog pravnog lica.

Dobit koju Udruženje ostvari iz nesrodnih privrednih djelatnosti može se upotrijebiti samo za ostvarivanje ciljeva koji su utvrđeni ovim Statutom.



Član 27.


Udruženje ima svoj račun.

Udruženje slobodno raspolaže svojim finansijskim sredstvima, u skladu sa usvojenim finansijskim planom i odlukama nadležnih organa, uz puno poštovanje zakona i drugih propisa koji se odnose na postupanje sredstvima Udruženja.

Član 28.

Udruženje je dužno uredno voditi poslovne knjige u skladu sa prihvaćenim računovodstvenim principima i sastavljati finansijske izvještaje, saglasne važećim propisima.
Član 29.

Lice ovlašteno da potpisuje akte koji se odnose na sticanje i raspolaganje imovinom Udruženja i na finansijsko poslovanje je Predsjednik/ca Udruženja.

Skupština svojom odlukom može ovlastiti i druga lica da potpisuju atke iz prethodnog stava.

Član 30.

Svaki/a član/ica Udruženja ima pravo da ostvari uvid u poslovne knjige i drugu dokumentaciju u vezi sa imovinom i finansijskim poslovanjem Udruženja.
Ostvarivanje prava iz prethodnog stava dužan/na je osigurati Predsjednik/ca Udruženja, najkasnije u roku od 15 dana od prijema pismenog zahtjeva člana/ice Udruženja.


VII – JAVNOST RADA

Član 31.


Rad Udruženja je javan. Javnost rada se obezbjeđuje putem javnih manifestacija Udruženja, objavljivanjem saopćenja i drugih publikacija koje se odnose na rad Udruženja. Zapisnici sa sjednica organa upravljanja Udruženja dostupni su svim članovima/cama Udruženja. Kontakte sa javnošću ostvaruju Predsjednik/ca Skupštine.

Član 32.
Organi Udruženja su dužni da ovlaštenim predstavnicima/ama sredstava informisanja učine dostupnim podatke, informacije i ispravke koje se odnose na rad Udruženja.

Predstavnici/e sredstava informisanja imaju pravo da izvještavaju o radu Udruženja.

Član 33.

Članovi/ce Udruženja imaju pravo da budu redovno informisani o radu svih organa Udruženja.  O informisanju članova/ica Udruženja stara se Predsjednik/ca Udruženja.

Član 34.

Izuzetno, opštim aktom može se utvrditi da pojedine informacije, podaci i ispravke, predstavljaju poslovnu tajnu.  Istim aktom mogu se utvrditi odgovorna lica za korištenje i zaštitu informacija koje imaju karakter poslovne tanje.

Za poslovnu tajnu ne mogu se odrediti podaci koji su javni po zakonu i drugim propisima, kao i podaci o kršenju zakona i drugih propisa.

VIII – STATUT I DRUGI OPŠTI AKTI UDRUŽENJA
Član 35.
Izmjene i dopune Statuta predlaže član/ica Udruženja a usvaja Skupština Udruženja, u skladu sa ovim Statutom, najmanje 30 dana prije dana održavanja sjednice Skupštine.

Član 36.


Odluku o pripajanju, razdvajanju, transformaciji, raspuštanju i prestanku rada Udruženja, kao i o drugim statusnim promjenama Udruženja, donosi Skupština Udruženja dvotrećinskom većinom glasova svojih članova/ica.

IX -  ZASTUPANJE I PREDSTAVLJANJE UDRUŽENJA


Član 37.


Za zastupanje i predstavljanje Udruženja u zemlji i inostranstvu ovlašten je: Predsjednik/ca Udruženja.

U slučaju odsutnosti ovlaštenog lica Udruženje će predstavljati lice koje odredi Skupština.

Član 38.

U postupcima u kojima Udruženje učestvuje kao stranka radi ostvarivanja svojih prava, dužnosti i odgovornosti pred nadležnim organima, Predsjednik/ca Udruženja može dati pismenu punomoć za zastupanje advokatu/kinji ili drugom stručnom licu.


X - PRESTANAK RADA UDRUŽENJA I NAMJENA NJEGOVE IMOVINE U TOM SLUČAJU



Član 39.


Udruženje prestaje sa radom:

- u slučajevima predviđenim zakonom;

- odlukom o prestanku rada Udruženja koju donosi Skupština Udruženja dvotrećinskom većinom glasova svojih članova/ica;

Član 40.


Kada dođe do prestanka rada Udruženja, Skupština Udruženja donosi odluku o ukupnoj imovini Udruženja i o njenoj daljoj namjeni.

Ova imovina se prvenstveno koristi za podmirenje materijalno-finansijskih obaveza Udruženja, a imovina koja nakon toga ostaje daje se u humanitarne svrhe ili se dodjeljuje nekom udruženju, u skladu sa ovim Statutom i važećim zakonima.

PRELAZNE I ZAVRŠNE ODREDBE
Član 41.


Ovaj Statut donesen je na sjednici Osnivačke Skupštine i stupa na snagu danom njegovog usvajanja na Osnivačkoj skupštini Udruženja, a primjenjivaće se od dana upisa Udruženja u Registar kod nadležnog ministarstva.
Sarajevo, 18.12.2003.

Broj: 03/03

Izmjene Statuta po pitanju Upravnog odbora su donesene u maju 2005. godine i usvojene u junu, 2005. Sa formiranjem Upravnog odbora u decembru 2007., novi Statut je potpuno stupio na snagu po pitanju obaveza i odgovornosti.

_______________________________
Predsjedavajuća Osnivačke skupštine Udruženja

Svetlana Đurković

